
ЎЗБЕКИСТОН  РЕСПУБЛИКАСИ  НОМИДАН

Ҳ  У  К  М

2019 йил октябрь ойининг 29 куни жиноят ишлари бўйича Тошкент шаҳар Миробод туман суди, ўз биносида очиқ суд мажлисида, 

Раислик қилувчи судья: С.Т.Махаметов, 

судья ёрдамчиси Ш.Розимовнинг котиблигида, тарафлардан давлат айбловчиси - Миробод туман прокурорининг ёрдамчиси З.Муратова, судланувчи К.Касымов ва унинг манфаатларини ҳимоя қилган «Al-Sit Huquq» адвокатлар ҳайъати адвокати Н.Хожиева, жабрланувчи А.Ходжаев  ва унинг манфаатларини ҳимоя қилган “Javohir Defender” адвокатлар бюроси адвокати О.Тошпулотовнинг иштирокида, Касымов Камолиддин Бахтиёровичга нисбатан 1-1002-1902/220-сонли жиноят ишини кўриб чиқди. Иш ҳужжатларига кўра:

Касымов Камолиддин Бахтиёрович (KASIMOV KAMOLIDDIN BAXTIYOROVICH), 1982 йил 4 февраль куни Тошкент вилоятини Тошкент туманида туғилган, миллати ўзбек, Ўзбекистон Республикаси фуқароси, оилали, қарамоғида уч нафар вояга етмаган фарзанди бор, олий маълумотли, вақтинча ишсиз, муқаддам судланган: 

1) жиноят ишлари бўйича Тошкент шаҳар Олмазор туман судининг 2009 йил 26 октябрдаги ажрими билан Ўзбекистон Республикаси ЖКнинг 184-моддаси 1-қисми ва 189-моддаси 3-қисми билан қўзғатилган жиноят иши Ўзбекистон Республикаси Олий Мажлиси Сенатининг 22.08.2009 йилдаги «Амнистия тўғрисида»ги Қарорига асосан тугатилган;

2) жиноят ишлари бўйича Тошкент шаҳар Миробод туман судининг 2013 йил 16 январдаги ажрими билан Ўзбекистон Республикаси ЖКнинг 277-моддаси 3-қисми «г» банди билан қўзғатилган жиноят иши Ўзбекистон Республикаси Олий Мажлиси Сенатининг 05.12.2012 йилдаги «Амнистия тўғрисида»ги Қарорига асосан тугатилган;

3) жиноят ишлари бўйича Тошкент шаҳар Юнусобод туман судининг 2013 йил 3 сентябрдаги ҳукмига кўра, Ўзбекистон Республикаси ЖКнинг 168-моддаси 1-қисми, 228-моддаси 1-қисми, 228-моддаси 3-қисми билан ЖКнинг 59-моддаси тартибида иш ҳақининг 20% миқдорини давлат даромади ҳисобига ушлаб қолган ҳолда 3 йил муддатга ахлоқ тузатиш ишлари жазоси тайинланиб, жиноят ишлари бўйича Тошкент вилояти Зангиота туман судининг 2014 йил 14 март кунидаги ажримига кўра, ўталмаган 3 йил ахлоқ тузатиш ишлари жазоси ЖКнинг 46-моддаси тартибида шу муддатга озодликдан маҳрум қилиш жазосига алмаштирилган;

4) жиноят ишлари бўйича Тошкент вилояти Зангиота туман судининг 2014 йил 8 июлдаги ҳукмига кўра, Ўзбекистон Республикаси ЖКнинг 122-моддаси 1-қисми билан ЖКнинг 60,61-моддалари тартибида 3 йил 6 ой муддатга озодликдан маҳрум қилиш жазоси тайинланган;

5) жиноят ишлари бўйича Тошкент шаҳар Олмазор туман судининг 2014 йил 22 августдаги ҳукмига кўра, Ўзбекистон Республикаси ЖКнинг 168-моддаси 2-қисми «б» банди билан ЖКнинг 59-моддаси 8-қисми тартибида 4 йил муддатга озодликдан маҳрум қилиш жазоси тайинланиб, жиноят ишлари бўйича Зафаробод туман судининг 2015 йил 3 апрелдаги ажримига кўра, ўталмай қолган 2 йил 11 ой 23 кун озодликдан маҳрум қилиш жазоси ЖКнинг 74-моддасига асосан шу муддатга ойлик иш ҳақининг 30% миқдорини  давлат даромади ҳисобига ушлаб қолган ҳолда ахлоқ тузатиш ишлари жазосига алмаштирилган; 

6) жиноят ишлари бўйича Тошкент вилояти Зангиота туман судининг 2016 йил 17 майдаги ажримига кўра, Ўзбекистон Республикаси ЖКнинг 168-моддаси 2-қисми «б» банди ва 28,211-моддаси 1-қисми билан қўзғатилган жиноят иши Ўзбекистон Республикаси Олий Мажлиси Сенатининг 05.12.2012 йилдаги «Амнистия тўғрисида»ги Қарорининг 6-бандига асосан тугатилган (судланганлик ҳолати тугалланган);

Тошкент вилояти, Зангиота тумани, Келес шаҳри, Гунафша (собиқ Р.Мусаев) кўчаси, 47-уйда истиқомат қилган, иш бўйича «қамоққа олиш» тарзидаги эҳтиёт чораси қўлланилиб, 2019 йил 18 август кунидан буён қамоқда сақланаётган, айблов хулосаси нусхасини ўз вақтида олган,

Ўзбекистон Республикаси ЖКнинг 168-моддаси 4-қисми «а» банди билан айбланган.

Суд, суд мажлисида судланувчи, жабрланувчи ва гувоҳнинг кўрсатувларини, тарафлар музокарасини ва судланувчининг охирги сўзини тинглаб ҳамда жиноят иши ҳужжатларини тафтиш қилиб, қуйидагиларни

А Н И Қ Л А Д И:

Судланувчи Касымов Камолиддин Бахтиёрович 2018 йилни 9 сентябрь куни, умумий қасд ва ягона мақсадга йўналтирилган фирибгарлик, яъни алдаш ва ишончни суиистеъмол қилиш йўли билан, ўзганинг мулкини қўлга киритиш мақсадида, Миробод тумани, Миробод кўчаси, 27/10-уй олдида, ўзининг таниши Ходжаев Алихон Мубашировични алдаб, унга автосалондан «Спарк» русумли автомашина олиб беришини айтиб, 7.500 АҚШ доллари (58.821.975 сўм), 2018 йил 27 сентябрь куни эса «Нексия» русумли автомашина олиб беришини айтиб, 8.400 АҚШ доллари (67.865.952 сўм) миқдордаги пул маблағларини фирибгарлик йўли билан қўлга киритиб, берган ваъдасини бажармасдан, А.Ходжаевдан олган жами 126.687.927 сўм миқдордаги пул маблағларни ўз эҳтиёжларига сарфлаб юборган. 

Суд мажлисида судланувчи тариқасида сўроқ қилинган К.Касымов эълон қилинган айбловга тўлиқ иқрорлик билдириб, ҳақиқатдан ҳам 2018 йилни июнь ойларида у «Барс инвест транс» МЧЖга ишчи бўлиб ишга кирганлиги, шу даврда жамиятга автомашина олиш лозим бўлгани сабабли, у мазкур жамият таъсисчиси бўлган таниши А.Ходжаевга автосалондан жамиятга автомашина олиб беришини айтиб, ундан машина учун пул беришини сўраганида, А.Ходжаев пул беришга рози бўлганлиги, лекин автомашиналарни фирма номига эмас ўз номига олишни айтганлигини, ўша даврда А.Ходжаев касал бўлганлиги сабабли, у унга автомашинани салондан олиб чиқиш учун тўловлар ва ҳужжатларни расмийлаштириш билан ўзи шуғулланишини айтганлигини, 2018 йилни 9 сентябрь куни у Миробод туманини Миробод кўчаси 27/10-уй олдида А.Ходжаев билан учрашиб, ундан «Спарк» автомашинаси олиш учун жами 7.500 АҚШ доллари олиб, унга паспортининг нусхасига бу ҳақда тилхат ёзиб берганлигини, 2018 йилни 27 сентябрь куни у А.Ходжаев билан яна Миробод кўчасидаги 27/10-уй олдида учрашганлиги, ушбу учрашувга, шу куни у билан ўз ишлари бўйича борган куёвини ўртоғи Д.Хамдамов билан бирга борганлигини, А.Ходжаев учрашувга ўзининг таниши Б.Тохтаматов билан бирга келганлигини, шунда у А.Ходжаевдан «Нексия» автомашинаси олиб бериш учун 8.400 АҚШ доллари олиб, бу ҳақда паспорти нусхасини орқа қисмига тилхат ёзиб берганлигини, Б.Тохтаматов ва Д.Хамдамовлар эса ушбу тилхатга холис сифатида имзо қўйиб беришганлигини, шундан сўнг, у А.Ходжаевдан олган жами 15.900 АҚШ долларига автомашина олмасдан, муаммолари чиқиб келгани сабабли,у  ушбу пулларни ўз эҳтиёжларига сарфлаб юборганлигини, у кейинчалик А.Ходжаевга автомашиналарни олиб бермоқчи бўлганлигини, лекин кейинчалик пул топа олмагани сабабли, А.Ходжаевга берган ваъдасини бажара олмаганлигини, қилмишидан чин кўнгилдан пушаймондалигини баён қилиб, унга нисбатан енгиллик беришни сўради.

Судланувчи К.Касымов ўз айбига тўлиқ иқрор бўлса-да, унинг айби қуйидагилар билан ўз исботини тўлиқ топади.

Жумладан, суд мажлисида сўроқ қилинган жабрланувчи А.Ходжаевнинг, ҳақиқатдан ҳам у 2018 йилни июнь ойларида «Барс инвенс транс» МЧЖ таъсисчиси бўлганлигини, шу даврда мазкур жамиятда ишчи бўлиб ишлаган Касымов Камолиддин билан танишганлигини, К.Касымов унинг қўлида ишлаб юрганлиги сабабли унга ишонганлигини, ўша вақтда К.Касымов жамиятга автомашиналар олиниши кераклигини айтиб, ундан автомашинага пул беришини сўраганлигини, шунда у рози бўлиб, машиналарни жамият номига эмас, ўз номига олишини, битта машинани К.Касымов, иккинчисини эса у ўзи бошқаришини айтганлигини, ўша вақтларда у касал бўлганлиги сабабли, К.Касымов ўзи автомашиналар учун тўловларни қилишини ва ҳужжатларни расмийлаштириш билан боғлиқ барча ишларни ўзи бажаришини айтганлиги, у К.Касымовга ишонгани сабабли, унинг таклифига рози бўлганлигини, шунга кўра, 2018 йилни 9 сентябрь куни у К.Касымов билан Миробод туманини Миробод кўчаси 27/10-уй олдида учрашиб, унга «Спарк» автомашинаси учун 7.500 АҚШ доллари берганлигини, К.Касымов пулларни олгани ҳақида ўзининг паспорти нусхасининг орқа қисмига тилхат ёзиб берганлигини, 2018 йилни 27 сентябрь куни у яна К.Касымов билан Миробод кўчасидаги 27/10-уй олдида учрашиб, унга ўзининг таниши Б.Тўхтаматов ҳамда К.Касымовни ёнида бўлган қариндоши Д.Хамдамовни иштирокида, «Нексия» автомашинаси учун 8.400 АҚШ доллари берганлигини, К.Касымов пул олганлиги ҳақида паспорти нусхасининг орқа қисмига тилхат ёзиб берганлигини, ушбу тилхатга Б.Тохтаматов ва Д.Хамдамовлар холис тариқасида имзо қўйиб беришганлиги, К.Касымов тез кунларда автосалондан автомашиналар чиқишини айтганлиги, лекин К.Касымов берган ваъдасини бажармасдан, автосалондан автомашиналарни олиб чиқмаганлиги ва пулларни ҳам қайтармасдан, ҳар хил баҳоналар билан уни алдаб келганлигини, кейинчалик эса у ариза билан мурожаат қилганлигини, К.Касымов ҳозирги кунга қадар унга етказилган жами 15.900 АҚШ доллари миқдоридаги моддий зарарни қоплаб бермаганлигини баён қилиб, К.Касымовдан унга ушбу етказилган моддий зарарни ундириб, унга нисбатан қонуний жазо тайинлашни сўраб берган кўрсатуви билан.

Суд мажлисида сўроқ қилинган гувоҳ Б.Тохтаматовнинг, ҳақиқатдан ҳам 2018 йилни 27 сентябрь куни у Миробод тумани, Миробод кўчаси, 27/10-уй олдида таниши А.Ходжаев билан кўришиб қолиб, у билан гаплашиб турган вақтида, у ерга кейинчалик таниш бўлган К.Касымов ва у билан бирга бўлган Д.Хамдамовлар келишганлигини, шу вақтда А.Ходжаев ўз ёнидан бир даста АҚШ доллари кўринишидаги пулларни чиқариб, ушбу пулларни унинг иштирокида К.Касымовга берганлигини, билишича К.Касымов мазкур пуллар эвазига А.Ходжаевга автосалондан «Нексия» русумли автомашина олиб беришини ваъда қилган эканлигини, шундан сўнг К.Касымов пулларни санаб олиб, ўзининг паспорти нусхасини орқа қисмига А.Ходжаевдан пулларни олгани тўғрисида тилхат ёзиб берганлигини, шунда у А.Ходжаевнинг илтимосига асосан мазкур тилхатга, пул олди-бердисига гувоҳ бўлгани сабабли, гувоҳ сифатида имзо қўйганлигини, у каби ушбу тилхатга К.Касымов билан бирга келган Д.Хамдамов ҳам гувоҳ сифатида имзо қўйиб берганлигини, сўнгра улар барчалари тарқалганликларини баён қилиб берган кўрсатуви билан.

Суд, судланувчи, жабрланувчи ва гувоҳнинг кўрсатувларини, давлат айбловчисининг фикрини, ҳимоячининг важларини эшитиб, иш ҳужжатларини ўрганиб чиқиб, судланувчининг айби, жиноят ишида тўпланган жабрланувчининг қонуний чора кўришни сўраб ёзган аризаси; дастлабки суриштирув давомида ёзилган тушунтириш хатлари; К.Касымовнинг жабрланувчидан пул маблағлари олганлиги ҳақида ёзган тилхатлари; К.Касымов билан А.Ходжаев ўртасида ёзиб олинган сўзлашувлар акс эттирилган дискни олиш баённомаси ва уни кўздан кечириш баённомаси; К.Касымов билан А.Ходжаев ўртасида ёзиб олинган сўзлашувларнинг стенограмма шаклидаги баённомаси; нарсаларни ўз ихтиёри билан топшириш, уларни кўздан кечириш баённомалари ва уларга бўлган фото-жадвал; судланувчи К.Касымов билан жабрланувчи А.Ходжаев ўртасида ўтказилган юзлаштириш баённомаси ҳамда жиноят ишида тўпланган бошқа объектив далиллар йиғиндиси билан тўлиқ ўз тасдиғини топади.

Суд, суд мажлисида аниқланган ва текшириб чиқилган далилларни ва ҳолатларни эътиборга олиб, Ўзбекистон Республикаси ЖПКнинг 22-моддаси ҳамда Ўзбекистон Республикаси Олий суди Пленумининг 1997 йил 22 августдаги «Судлар томонидан жиноят ишларини биринчи босқич судида муҳокама этиш жараёнида процессуал қонунчиликка риоя қилиниши тўғрисида»ги қарорларини раҳбарликка олиб, судланувчининг жиноий ҳаракатларини юридик малакаланишига қуйидагича баҳо беришни лозим деб топади.

Суд судланувчининг жиноий ҳаракатлари юридик квалификациясига баҳо бериб, қуйидаги хулосага келди.

Ўзбекистон Республикаси Олий суди Пленумининг 2017 йил 11 октябрь кунидаги «Фирибгарликка оид ишлар бўйича суд амалиёти тўғрисида»ги 35-сонли қарори 3-бандида «Фирибгарлик ўзганинг мулкини ёки мулкка бўлган ҳуқуқини алдаш ёки ишончни суиистеъмол қилиш йўли билан қонунга хилоф равишда ва текин қўлга киритишда ифодаланиб, бунинг таъсирида мулкдор (унинг вакили), мулкнинг бошқа эгаси ёки ваколатли орган мулкни ёки унга бўлган ҳуқуқни бошқа шахсга беради, ёинки ушбу мулк ёки унга бўлган ҳуқуқ бошқа шахс томонидан олиб қўйилишига имконият беради» деб кўрсатилган.

Суд, судланувчи К.Касымовнинг жиноий ҳаракатларининг юридик малакасига баҳо бериб, унинг жиноий ҳаракатлари дастлабки тергов органи томонидан «фирибгарлик, яъни алдаш ва ишончни суиистеъмол қилиш йўли билан ўзганинг жуда кўп миқдордаги мулкини қўлга киритиш»да ифодаланган Ўзбекистон Республикаси ЖКнинг 168-моддаси 4-қисми «а» банди билан тўғри квалификация қилинган деб ҳисоблайди.

Суд, судланувчи К.Касымовга жазо тайинлашда судланувчининг айбига тўлиқ иқрорлик билдириб, қилмишидан чин кўнгилдан пушаймондалигини, унинг оилавий ва моддий шароитини, яшаш жойидан ижобий тавсифланишини Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб, жиноятни ғараз мақсадларда содир этилганлигини Ўзбекистон Республикаси ЖКнинг 56-моддасига асосан жазони оғирлаштирувчи ҳолат деб баҳолайди.

Шу билан биргаликда, судланувчи К.Касымовга жазо турини танлашда содир этилган жиноятнинг ижтимоий хавфлилик даражасини эътироф этган ҳолда шу билан биргаликда Ўзбекистон Республикаси Жиноят кодексининг 7,8-моддаларида кўрсатиб ўтилган одиллик ва инсонпарварлик тамойиллари, шунингдек Ўзбекистон Республикаси Олий суди Пленумининг 2006 йил 3 февралдаги «Судлар томонидан жиноят учун жазо тайинлаш амалиёти тўғрисида»ги 1-сонли қарори талабларидан келиб чиқиб, унинг айбига тўлиқ иқрорлик билдириб, қилмишидан чин кўнгилдан пушаймондалигини, унинг оилавий ва моддий шароитини, яшаш жойидан ижобий тавсифланишини, шу билан бир қаторда унинг томонидан жабрланувчига етказилган моддий зарар ўрни қопланмаганлигини инобатга олиб, унга нисбатан у айбли деб топилажак модда санкцияси доирасида озодликдан маҳрум қилиш жазосини тайинлашни лозим топади.

Шу билан билан бир қаторда, иш бўйича жабрланувчи А.Ходжаевга етказилган жами 15.900 АҚШ доллари миқдоридаги моддий зарар ўрни қопланмаганлигини инобатга олиб, ушбу моддий зарар суммасини судланувчи К.Касымовдан, ҳукм эълон қилинган санадаги Ўзбекистон Республикаси Марказий банки томонидан белгиланган курс бўйича миллий валюта, яъни сўмда ундиришликни белгилашни лозим топади.

Шунингдек, суд иш бўйича ашёвий далилларнинг кейинги тақдирини муҳокама қилиб, жиноят ишига қўшилган судланувчи К.Касымов ва жабрланувчи А.Ходжаев ўртасидаги суҳбат ёзиб олинган бир дона «CD-R» дискни айбловни тасдиқловчи далил сифатида жиноят иши ҳужжатларида сақлашликни белгилашни лозим топади.

Юқоридагиларга асосан ҳамда Ўзбекистон Республикаси ЖПКнинг 454-460, 465, 472-моддаларини қўллаб, суд 

Ҳ У К М     Қ И Л А Д И:

Касымов Камолиддин Бахтиёрович (KASIMOV KAMOLIDDIN BAXTIYOROVICH) Ўзбекистон Республикаси ЖКнинг 168-моддаси 4-қисми «а» бандида назарда тутилган жиноятни содир этганликда айбдор деб топилсин.

Касымов Камолиддин Бахтиёровичга Ўзбекистон Республикаси ЖКнинг 168-моддаси 4-қисми «а» банди билан 8 (саккиз) йил муддатга озодликдан маҳрум қилиш жазоси тайинлансин.

Жазо умумий тартибли колонияларда ўтаттирилиши белгилансин.

Жазони ўташ муддати 2019 йил 18 август кунидан бошлаб ҳисоблансин.

К.Касымовга нисбатан қўлланилган «қамоққа олиш» тарзидаги эҳтиёт чораси аслича қолдирилсин.

Ҳукм қонуний кучга киргандан сўнг:

-судланувчи Касымов Камолиддин Бахтиёровичдан жабрланувчи Ходжаев Алихон Мубашировичнинг фойдасига етказилган жами 15.900 АҚШ доллари миқдоридаги моддий зарар (ҳукм чиқарилган санадаги Ўзбекистон Республикаси Марказий банки томонидан белгиланган курс бўйича) миллий валюта – сўм ҳисобида ундирилсин;

-Ўзбекитон Республикаси ЖПКнинг 211-моддасига асосан, жиноят иши юзасидан ашёвий далил деб эътироф этилиб, жиноят иши ҳужжатларига илова қилинган К.Касымов ва А.Ходжаев ўртасидаги суҳбат ёзиб олинган бир дона «CD-R» диски, ҳукм қонуний кучга киргач, айбловни тасдиқловчи далил сифатида жиноят иши ҳужжатларида сақлансин.

Ҳукмдан норози тарафлар ҳукм эълон қилинган кундан бошлаб 10 сутка муддат ичида, судланувчи ва жабрланувчи эса ҳукм нусхасини олгандан сўнг шу муддат ичида жиноят ишлари бўйича Тошкент шаҳар Миробод туман суди орқали жиноят ишлари бўйича Тошкент шаҳар судига апелляция тартибида, 10 сутка муддат ўтганидан сўнг эса кассация тартибида протест ёки шикоят келтиришлари мумкин.

Раислик қилувчи: имзо

Нусхаси аслига тўғри: 




______________

